Cofnodion Cyfarfod o Gyngor Tref Porthmadog a gynhaliwyd 

ar Nos Fawrth, 9fed o Hydref 2018, yn Ystafell Glaslyn, Y Ganolfan, Porthmadog.
Presennol: Cynghorwyr: Gwilym Jones (Cadeirydd), Simon Brooks, Tommie Collins , Selwyn Griffiths, Alwyn Gruffydd, Carol Hayes, Jason Humphreys, Nia Jeffreys,  Dafydd Lake,
Gary Williams, Richard Williams, Glenda Burke (Clerc)
Ymddiheuriadau: Cynghorwyr: Melfyn Edwards, Bethan O. Rees Jones, Llywelyn Rhys, Keith Roberts.
136. Adroddiad y Cadeirydd
Croesawyd pawb i’r cyfarfod.
Braf oedd adrodd fod y  gwasanaeth yn y Feddygfa Wen wedi parhau heb flychau dros y cyfnod

o drosglwyddo i ofal Bwrdd Iechyd Betsi Cadwaladr a bod yr holl staff yn aros. Braf hefyd oedd 
bod 2 allan o 4 o’r meddygon newydd yn siaradwyr Cymraeg.

Yn dilyn achosion o fandaliaeth ac ymddygiad gwrth cymdeithasol ar y Stryd Fawr roedd y
Cadeirydd wedi bod yn siarad efo Sarjant Colin Jones. Nododd fod cynnydd yn hyn ym mis Medi 

ond nad oedd hyn yn anghyffredin. Nid oedd dim prawf i awgrymu fod cau'r Clybiau Ieuenctid
wedi cael effaith ar y ffigyrau yma. Diolchwyd i’r Cyng. Carol Hayes am glirio’r llanast ar ôl y

difrod wnaethpwyd i’r tybiau blodau tu allan i Dŷ Thedford. Roedd yr heddwas yn annog y 
Cyngor Tref i adrodd am unrhyw weithred fel yma gan y gallai CCTV helpu ond dim
ond am gyfnod byr maent yn cael eu cadw. 

Roedd y Cadeirydd wedi holi Pennaeth Ysgol Eifionydd am sut mae’r drefn gwasanaethau 

ieuenctid newydd yn gweithio . Er bod y Pennaeth yn hapus efo beth sydd yn cael ei gynnig
hyd yma nodwyd mai dim ond am ddwy awr yr wythnos mae’r gweithgareddau a dim ond 10
person ifanc sydd wedi derbyn y gwasanaeth hyd yma.

Nododd y Cadeirydd fod taith feicio apêl pabi yn dod trwy Borthmadog ar yr 28ain o Hydref a’i
fod wedi ei wahodd i’r gwasanaeth. Bydd hefyd yn gosod plethdorch ar ran y Cyngor Tref ar Sul
Y Cofio. 

Dymunai longyfarch Casia Pike o Borthmadog a Shannon Dukes o Benrhyn am gael eu cynnwys
yn sgwad ieuenctid pêl droed Cymru.
Adroddwyd fod siop Kerfoots ar ocsiwn ar y 18fed o Hydref 2018 am 12:00. Nodwyd fod siop
Kaleidoscope wedi cau ar ôl blynyddoedd o wasanaeth i’r dref.
Mae sawl bore coffi wedi bod at MacMillan efo un bore Dydd Gwener y 12fed am 10:00 yn 
Ysgol Borth y Gest gyda chroeso cynnes i bawb.
Llongyfarchiadau i Reilffordd Ffestiniog am benwythnos fictorianaidd llwyddiannus iawn.
137. Cadarnhau cywirdeb cofnodion cyfarfod diwethaf a gynhaliwyd ar y 11eg o Fedi 

2018. Penderfynwyd :  cofnod 108 (ail baragraff) – nododd y Cyng. Jason Humphreys  y dylai’r

Pwynt a gododd  ddarllen ‘fod Cyngor Gwynedd wedi mynnu erioed mai maes parcio ydi traeth y 

Greigddu’.
Cofnod 111 (paragraff olaf ond un) nododd y Cyng. Alwyn Gruffydd y dylai ddarllen
‘Ychwanegodd y Cyng. Alwyn Gruffydd y dylai hyn fod yn fater cynllunio os yw tŷ yn newid
i fod yn fusnes’.

Gyda’r cywiriadau uchod cadarnhawyd y cofnodion fel y rhai cywir a llofnodwyd hwy gan y

Cadeirydd  yn unol â gofynion y  gyfraith. Cynnig : Cyng. Selwyn Griffiths. Eilio: Cyng. Jason
Humphreys.
138. Cyfle i’r Cynghorwyr ddatgan diddordeb.
Cyng. Carol Hayes – mater gerbron – Pwyllgor Rheoli’r Ganolfan.
Cyng. Nia Jeffreys – mater gerbron – Pwyllgor Rheoli’r Ganolfan.

Cyng. Gwilym Jones – mater gerbron – Pwyllgor Rheoli’r Ganolfan.

Cyng. Nia Jeffreys – mater gerbron – Ysgol Eifion Wyn.

Cyng. Dafydd Lake – mater gerbron – Ysgol Eifion Wyn.

Cyng. Cyng. Simon Brooks – gohebiaeth rhif 17 – cyfyngiadau parcio Borth y Gest.

Materion i’w dwyn gerbron:
139. Cyng. Carol Hayes -  Corff Llywodraethol Ysgol Eifion Wyn (ymddiswyddo - angen cynrychiolydd  newydd ar ran y Cyngor Tref).
Penderfynwyd : trafodwyd y mater yn gaeedig. Nodwyd dymuniad y Cyng. Hayes i ymddiswyddo fel cynrychiolydd y Cyngor Tref ar Gorff Llywodraethol Ysgol Eifion Wyn a rhoi enwebu olynydd ar raglen mis Tachwedd. Cynnig: Cyng. Jason Humphreys. Eiliwyd: Cyng. Alwyn Gruffydd.
140. Cyng. Carol Hayes – Cyngor Gwynedd – Deddf Gwarchod Data (manylion ynghlwm).
Penderfynwyd : trafodwyd y mater yn gaeedig.
141. Cyng. Jason Humphreys- Tir rhwng Ysgol Eifionydd a’r Ddôl.

Roedd y Cyng. Humphreys am dderbyn sicrhad fod unrhyw arian o werthiant y tir yma yn cael ei ddal a’i ddefnyddio er lles y gymuned yma. Nododd y Cyng. Selwyn Griffiths fod y tir a’r arian wedi ei drosglwyddo i Betsi Cadwaladr ers peth amser ac nad oedd gan ymddiriedolwyr ymgyrch ysbyty Porthmadog ddim i wneud efo’r safle bellach. Cynigiodd y Cyng. Jason Humphreys y dylid ysgrifennu at Betsi Cadwaladr am ddiweddariad o’r sefyllfa a sicrhad fod yr arian a’r tir a drosglwyddwyd iddynt wedi ei neilltuo ar gyfer lles cymuned Porthmadog. Eiliwyd y cynnig gan y Cyng. Selwyn Griffiths.
Penderfynwyd : ysgrifennu yn ôl y cynnig.
142. Cyng. Alwyn Gruffydd - Eisteddfod Genedlaethol.
Adroddodd y Cyng. Gruffydd fod y ras wedi cychwyn i gynnal yr Eisteddfod Genedlaethol yn 2021 a llawer yn meddwl mai Caernarfon fydd yn fuddugol. Teimlai’r Cyng. Gruffydd fod cyfle gan y Cyngor Tref i fynd ar ôl Eisteddfod 2025. Byddai’n  40 o flynyddoedd ers i’r  Eisteddfod  Genedlaethol ymweld â’r ardal ddiwethaf ym Mro Madog . Byddai 2025 yn arbennig o arwyddocaol gan y bydd hi’n hanner canrif ers Eisteddfod Bro Dwyfor yng Nghriccieth a 70 mlynedd ers i’r Eisteddfod Genedlaethol  gael ei chynnal ym Mhwllheli ddiwethaf. Ond yn fwy arwyddocaol fyth yw y bydd hi hefyd yn ganmlwyddiant yr Eisteddfod ym Mhwllheli yn 1925 ynghyd a’r holl oblygiadau gwleidyddol , diwylliannol a chymdeithasol ddaeth i’n cenedl yn sgìl y Brifwyl honno. Cynigiodd y dylid ysgrifennu at gynghorau cymunedau a threfi  Dwyfor ac Eifionydd i ofyn am eu barn ar wahodd yr Eisteddfod i’r ardal yn 2025 ,cyn mynd ymlaen ar y mater. Eiliwyd y cynnig gan y Cyng. Richard Williams.
Roedd gan y Cyng. Simon Brooks deimladau cymysg gan ei fod wedi datgan ei gefnogaeth i’r Eisteddfod ddod i Gaernarfon. Mae’n awyddus i weld yr Eisteddfod yn dod i ardal Gymreig yn y Gogledd. Roedd yn awyddus i gael syniad ar sut y byddai hyn yn cael ei wireddu a bod modd ei chynnal yn ddi-dâl. Nododd y Cyng. Alwyn Gruffydd ei fod wedi deall mai arbrawf oedd Eisteddfod ddi-dâl yng Nghaerdydd a bod y rheithgor yn dal i ystyried oblygiadau Eisteddfod ddi-dâl.
Wrth gefnogi cynnig y Cyng. Alwyn Gruffydd holodd y Cyng. Nia Jeffreys os yr oedd yn rhy hwyr i fynd ar ôl 2021 gan nad oes penderfyniad wedi ei wneud eto. Roedd y Cyng. Selwyn Griffiths yn cytuno a theimlo fod lle i ofyn iddi ddod i Ddwyfor yn 2021 .
Roedd y Cyng. Nia Jeffreys yn cynnig gwelliant sef i gynnwys 2021 yn y gwahoddiad yn ogystal â 2025. Eiliwyd y cynnig gan y Cyng. Tommie Collins. Cariwyd y cynnig o 6 pleidlais i un. Roedd y Cyng. Jason Humphreys yn atal ei bleidlais gan gynnig y dylid cael lleoliad pendant mewn lle i fedru cynnal yr eisteddfod. Eiliwyd y cynnig gan y Cyng. Simon Brooks. Methodd ei gynnig - 3 o blaid a 5 yn erbyn
Penderfynwyd : ysgrifennu yn ôl y cynnig y Cyng. Alwyn Gruffydd  gyda’r gwelliant.
143. Cyng. Llywelyn Rhys - Llwybr newydd rhwng y Cob a Chob Crwn.
Penderfynwyd : yn absenoldeb y Cyng. Llywelyn Rhys ei roi ar raglen mis Tachwedd.
144. Cyng. Jason Humphreys - Pwyllgor Rheoli'r Ganolfan.

Cynigiodd y Cyng. Humphreys y dylid ysgrifennu at Bwyllgor Rheoli'r Ganolfan i ofyn am sicrhad fod cynrychiolwyr y Cyngor Tref ar y pwyllgor yn parhau i fod efo pleidlais ar y Pwyllgor Rheoli. Eiliwyd y cynnig gan y Cyng. Gary Williams.
Penderfynwyd : ysgrifennu yn ôl y cynnig.
Gadawodd y Cyng. Nia Jeffreys y cyfarfod.
145. Cyng. Carol Hayes – Clwb Ieuenctid Cyngor Tref Porthmadog.
Penderfynwyd : oherwydd pwynt o drefn ni allai’r Cyng. Hayes godi’ r mater oedd ganddi dan sylw yma ond y gallai ei godi ymhellach yn y rhaglen wrth drafod llythyr Cyngor Gwynedd ar y mater hwn.
146. Cyng. Keith Roberts - materion yn ymwneud a Llwybr Lôn Haearn Bach (ochr Tremadog) - tocio coed, clirio’r cyt ayyb (gweler copi o e-bost ynghlwm).
Penderfynwyd : yn absenoldeb y Cyng. Keith Roberts ei roi ar raglen mis Tachwedd.
147. Mater Brys – Iechyd a Diogelwch – Safle Hen Felin – Cyng. Jason Humphreys.

Adroddodd y Cyng. Humphreys am neges yr oedd wedi ei gael dros y penwythnos gan aelod o’r cyhoedd oedd wedi gweld a siarad efo pedwar person yn ei harddegau yn dod allan o’r adeilad. Roedd un ohonynt yn ôl bob sôn wedi disgyn trwy lawr (gweddol uchel). Yn amlwg meddai nid yw’r safle yn ddiogel i hyn fedru digwydd a gallai damwain ddifrifol ddigwydd. Adroddodd y Cyng. Humphreys ei fod eisoes wedi danfon y neges ymlaen at Alw Gwynedd ond cynigiodd fod y Cyngor Tref hefyd yn llythyru i Gyngor Gwynedd i ofyn beth maent yn ei wneud i ddiogelu’r safle. Eiliwyd y cynnig gan y Cyng. Simon Brooks.
Penderfynwyd : ysgrifennu yn ôl y cynnig.
148. Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf.(Dyddiad cau Rhaglen mis Tachwedd  2018 – 6ed o Dachwedd 2018).
149.Gohebiaeth : Rhestr Aros am Ateb
Penderfynwyd : derbyn yr wybodaeth. Nodwyd siom nad oedd ymateb wedi ei dderbyn gan

Ysgol Eifionydd am gynnig y Cyng. Carol Hayes a’r diffyg cwrteisi i ymateb i lythyr oedd wedi

ei ddanfon yn bersonol i’r ysgol. Nid oedd amser ar ôl i weithredu ar hyn cyn Sul Y Cofio.
Gohebiaeth :

150. Aelod o’r cyhoedd – ail wynebu Heol Newydd.

Penderfynwyd: diolch i’r trigolyn am ei e-bost a nodi fod ei sylwadau wedi eu pasio ymlaen i Gyngor Gwynedd. Cynnig : Cyng. Alwyn Gruffydd. Eilio : Cyng. Jason Humphreys.
151. GL Jones – archwiliad blynyddol Cae Chwarae Bodawen – materion angen sylw.
Penderfynwyd: cael prisiau am y gwaith erbyn y Pwyllgor Eiddo nesaf yn ôl cynnig y Cyng. Jason Humphreys eiliwyd gan y Cyng. Richard Williams.
152. Steffan Jones,Priffyrdd, CG - biniau halen, cynnig i ymuno â chynllun llenwi biniau lleol.
Penderfynwyd: derbyn y wybodaeth. Cynnig: Cyng. Selwyn Griffiths. Eilio: Cyng.Carol Hayes.
153. Grŵp Cynefin – Adroddiad Blynyddol (copi ar y bwrdd).
Penderfynwyd: derbyn yr wybodaeth.Cynnig y Cyng.Selwyn Griffiths.Eilio:Cyng.Carol Hayes.
154. Meilir Hughes,Rheolwr Stadau, CG - y Cob,Tollty, y Llechen (ymateb i lythyr rhaglen Gorffennaf cof. 80). Copi o lythyr Cyngor Tref Penrhyndeudraeth o raglen mis Medi ynghlwm.
Cynigiodd y Cyng. Jason Humphreys y dylid gwneud cais am ryddid gwybodaeth am y gwariant fu yn ystod y 5 mlynedd yn arwain at Antur Nantlle a’r Ganolfan Awyr Agored yn Rhyd-ddu. Ni eiliwyd y cynnig.
Cynigiodd y Cyng. Selwyn Griffiths y dylid gofyn am ddiweddariad bob tro mae yna rywbeth yn digwydd efo’r tollty neu’r llechen. Eiliwyd y cynnig gan y Cyng. Dafydd Lake.
Roedd y Cyng. Simon Brooks yn pryderu pe byddai’r llechen yn aros efo Rheilffordd Ffestiniog am byth ac y dylid gofyn i Un Llais Cymru am gyngor os oes gan y Cyngor Tref hawl i ymyrryd gan nad yw ar eu tiriogaeth.
Nododd y Cyng. Selwyn Griffiths y byddai'r Amgueddfa Forwrol mewn sefyllfa rhyw dro i gynnig cartref parhaol i’r llechen.
Pryderai’r Cyng. Jason Humphreys y gallai hyn greu drwg deimlad. Adroddodd y Cyng. Richard Williams na’r bwriad gwreiddiol oedd i wneud copi o’r llechen i’w gosod ar  safle’r  tollty a’r wreiddiol yn cael ei gwarchod yn yr amgueddfa forwrol.
Cynigiodd y Cyng. Jason Humphreys welliant i gynnig y Cyng. Selwyn Griffiths i gynnwys fod y Cyngor Tref yn barod i agor trafodaethau efo partïon eraill er  mwyn gwarchod y tollty a’r llechen. Derbyniodd y Cyng. Griffiths y gwelliant ac roedd pawb yn gytûn.
Penderfynwyd : ysgrifennu at Meilir Hughes yn ôl y cynnig.
155. Siôn Williams,Rheolwr Cyfathrebu, CG - lansiad ymgysylltu cyhoeddus ‘Pa wasanaethau sy’n Bwysig i chi?’
Penderfynwyd:  derbyn yr wybodaeth.Cynnig: Cyng. Selwyn Griffiths. Eilio: Cyng. Dafydd Lake.
156. Aelod o’r cyhoedd - cais am ganiatâd i werthu llun o’r groes ym Mryn Coffa.

Nid oedd y Cyng. Simon Brooks am weld y Cyngor Tref yn rhoi hawl i unigolion elwa yn fasnachol o gofeb sydd yn ymwneud a rhyfel. Roedd yn cynnig ysgrifennu yn ôl yn datgan nad oes angen iddynt gael hawl gan y Cyngor Tref ond dim cwblhau'r ffurflenni caniatâd. Eiliwyd y cynnig gan y Cyng. Carol Hayes.
Penderfynwyd :  ymateb yn ôl y cynnig.
157. Un Llais Cymru –Llywodraeth Cymru – Rhwydwaith Arloesi Cludiant.
Penderfynwyd :  derbyn yr wybodaeth. Cynnig : Cyng. Carol Hayes. Eilio : Cyng. Selwyn Griffiths.
158. Tîm Llechi Cymru - diolch am gefnogaeth y Cyngor Tref a chadarnhau fod Porthmadog wedi ei
 gydnabod yn yr enwebiad.

Penderfynwyd :  derbyn yr wybodaeth. Cynnig : Cyng. Selwyn Griffiths. Eilio : Cyng. Dafydd Lake.
159.  Un Llais Cymru /Llywodraeth Cymru – ffyrdd sydd heb eu mabwysiadu. 
Penderfynwyd :  yn ôl cynnig y Cyng. Selwyn Griffiths eiliwyd gan y Cyng. Alwyn Gruffydd y byddai’r Cyng. Jason Humphreys yn astudio’r ddogfen ac adrodd yn ôl pe byddai angen.
160. Catrin Roberts, Adran Plant a Theuluoedd, CG – clybiau ieuenctid (ymateb i lythyr rhaglen Medi 2018, cofnod130).

Nododd y Cyng. Carol Hayes nad oedd yn cefnogi clybiau ieuenctid fel yr oeddent yn y gorffennol. Roedd wedi bod yn llygad dyst i ba mor afreolus yr oeddent efo dim cynllun gweithgareddau (yr oedd wedi gofyn i’r swyddogion beth oedd y gweithgareddau oedd wedi eu trefnu a 'dim' oedd yr ymateb). Roedd yn cynnig y dylid ysgrifennu at Eluned Morgan SAC i gael gwybodaeth am grantiau sydd ar gael i redeg Clwb Ieuenctid/ gweithgareddau drwy gyfrwng y Gymraeg. Ni eiliwyd y cynnig.
Nododd y Cyng. Simon Brooks fod safiad y Cyngor Tref wedi ei nodi yn glir o’r dechrau a heb newid sef i gel Clwb Ieuenctid yn y dref dwy noson yr wythnos. Nid oedd yr ymateb yma yn ateb y cwestiwn a ofynnwyd am yr arian sydd ar gael gan Gyngor Gwynedd ( allan o’r £50,000) i wireddu hyn. Cynigiodd fod angen gofyn am y manylion yma erbyn y cyfarfod Nos Lun er mwyn medru dod i benderfyniad ar hyn. Eiliwyd y cynnig gan y Cyng. Jason Humphreys nododd ei fod yn awyddus i chwilio am broses i weld sut mae pethau yn mynd. Roedd yn deall na chyfle i nifer bychan fynd i kayakio a phethau fel hel sbwriel yng Nghriccieth oedd ar gael .
Nododd y Cyng. Tommie Collins fod y Cyngor Tref wedi bod yn siarad am y mater yma ers amser hir a chwestiynodd oes ydi ieuenctid yr ardal eisiau Clwb Ieuenctid fel ac yr oedd ers talwm gan fod yna gymaint o weithgareddau ar gael fel karate, jiwdo, pêl droed, clwb beicio ayb . Atebodd y Cyng. Selwyn Griffiths nad yw bob person ifanc yn ddigon lwcus i gael yr ystod profiadau yna a’i bod yn bwysig fod yna rywbeth sydd ar gael ac yn fforddiadwy i bawb.
Aethpwyd i bleidlais ar gynnig y Cyng. Simon Brooks a chariwyd ef efo 7 o blaid.
Penderfynwyd :  cyfarfod efo’r swyddogion perthnasol Nos Lun y 15fed o Hydref am 6:30yh yn y Ganolfan.
161. Siôn Owen, Swyddog Cefnogi Aelodau, CG - Cyfarfod nesaf Cynhadledd Rheilffordd Arfordir y  Cambrian 30 Tachwedd 2018.
Cynigiodd y Cyng. Carol Hayes y dylid gofyn i’r cwmni sicrhau eu bod am wneud defnydd llawn o’r iaith Gymraeg a chyflogi siaradwyr Cymraeg i wneud y cyhoeddiadau .Eiliwyd y cynnig gan y Cyng., Richard Williams.
Penderfynwyd :  ymateb yn ôl y cynnig.
162. Un Llais Cymru – Newyddlen mis Medi 2018
Penderfynwyd :  derbyn yr wybodaeth. Cynnig : Cyng. Carol Hayes. Eilio: Cyng. Tommie Collins.
163. Swyddfa’r Post – Swyddfa Bost Tremadog.

Adroddodd y Cyng. Alwyn Gruffydd y newyddion da fod y Swyddfa Bost a’r Siop wedi ei hadfer a bydd y Post yn cynnig gwasanaeth llawn amser o fis Tachwedd ymlaen.
Penderfynwyd :  derbyn yr wybodaeth.
164. Comisiynydd y Gymraeg – Trenau Arriva Cymru (ymateb i lythyr rhaglen Medi 2018,cofnod 99).

Penderfynwyd :  derbyn yr wybodaeth. Cynnig: Cyng. Selwyn Griffiths. Eilio: Cyng. Dafydd Lake.
Gadawodd y Cyng. Carol Hayes y cyfarfod.

165. Dewi Wyn Owen, CG - Llwybr Cae Llety( ymateb i lythyr yn dilyn pwyllgor Eiddo, Gorffennaf).Penderfynwyd :  derbyn yr wybodaeth.
166. Adran Amgylchedd , CG – Cyfyngiadau arfaethedig – Borth y Gest a Morfa Bychan.

Penderfynwyd :  derbyn yr wybodaeth. Cynnig : Cyng. Selwyn Griffiths. Eilio: Cyng.|Richard Williams.
167. Materion Ariannol :

Biliau i’w talu :

Xerox Finance - llogi llungopïwr 1.11.18 - 31.1.19


=
£126.00


Scottish Power – trydan Nadolig 4.4.18 – 25.9.18


=
£22.02


Glenda Burke – deunydd swyddfa – printer/sganiwr 

=
£51.30


Gardencraft Tremadog - ail blannu’r blodau ger Tŷ Thedford 
=
£30.00


Glenda Burke – cyflog Clerc mis Medi 2018



=
£550.59


Cyllid a Thollau EM – treth incwm cyflog clerc mis Medi  2018
=
£137.60


Derbyniadau:
   
Llog Banc – Medi 2018





=
£ 5.72


Coed Nadolig 2018


Prisiau/ manylion ynghlwm

Archwiliad Allanol 2017-2018


Adroddiad ynghlwm.
Penderfynwyd : Talu'r biliau a nodi'r derbyniadau.
Nodwyd fod y Cadeirydd am dalu am y blodau allan o Gronfa’r Cadeirydd. Dymunai’r Cyng. Jason Humphreys roi Cronfa’r Cadeirydd ar raglen Pwyllgor Cyllid mis Tachwedd.

Coed Nadolig -  Rhoddodd  y Cyng. Richard Williams gais ymlaen ar ran Caru Port sef eu dymuniad ar gyngor y trydanwr i gael coeden 30troedfedd yn y parc allai gymryd pwysau seren yn goleuo arni. Eiliwyd gan y Cyng. Selwyn Griffiths. Cynigiodd y Cyng. Jason Humphreys y dylid prynu coed mwy i Forfa Bychan a Borth y Gest sef coed 18 troedfedd yn lle 15 troedfedd. Eiliwyd y cynnig gan y Cyng. Simon Brooks.
Archwiliad Allanol - derbyn adroddiad yr archwiliwr gan nodi’r un mater bach a godwyd sef nad oedd un frawddeg  wedi ei dileu ar y ffurflen flynyddol. Roedd popeth arall mewn trefn.
Cynnig : Cyng. Selwyn Griffiths.  Eilio : Cyng. Richard Williams.
168.Ceisiadau Cynllunio:

i) 
C18/0842/44/LL- Estyniadau bwriedig.


Dolwar, Morfa Bychan, Porthmadog, Gwynedd, LL49 9UY.

Penderfynwyd : dim gwrthwynebiad . 


Cynnig :  Cyng. Selwyn Griffiths. Eilio : Cyng.Alwyn Gruffydd.
ii) 
C18/0450/44/LL – Cais ar gyfer codi un tŷ marchnad lleol.


Garreg Goch, Morfa Bychan, Porthmadog, Gwynedd, LL49 9YD

Bwried,dogfennau a chynlluniau diwygiedig wedi eu derbyn 21/9/18 

Penderfynwyd : dim gwrthwynebiad . 

Cynnig :  Cyng.Selwyn Griffiths. Eilio : Cyng. Alwyn Gruffydd.

Gwnaeth y Cyng. Simon Brooks y sylw fod  ceisiadau cynlluniau am dai ym Morfa Bychan yn codi yn aml ac i’r Cyngor Tref  ystyried cyfanrwydd yr holl dai efo’i gilydd. 

